
Na osnovu člana 21. i 22. Zakona o Vladi Brčko distrikta Bosne i Hercegovine – prečišćeni tekst („Službeni glasnik Brčko distrikta BiH“, broj: 22/18 i 49/18) i člana 29. stav (8) Zakona o visokom obrazovanju u Brčko distriktu Bosne i Hercegovine („Službeni glasnik Brčko distrikta Bosne i Hercegovine“, broj: 30/09 i 29/18), šef Odjeljenja za obrazovanje d o n o s i

PRAVILNIK

O POSTUPKU RADA KOMISIJE KOJA ISPITUJE USLOVE ZA OSNIVANJE I POČETAK  RADA I OBAVLJANJA DJELATNOSTI VISOKOG OBRAZOVANJA

Član 1.
(Predmet)

Ovim pravilnikom utvrđuje se postupak rada Komisije koja ispituje uslove za osnivanje i početak rada i obavljanja djelatnosti visokog obrazovanja (u daljnjem tekstu: Komisija).

                                                                       Član 2.

(Podnošenje zahtjeva)

(1) Postupak za osnivanje i početak rada i obavljanja djelatnosti visokog obrazovanja (u daljnjem tekstu: postupak) pokreće se podnošenjem zahtjeva osnivača.

(2) U zahtjevu iz stava (1) ovog člana navodi se vrsta visokoškolske ustanove koja se osniva, kontakt osoba, broj telefona i e-mail adresa.

(3) Zahtjev i potrebna dokumentacija iz člana 4. ovog pravilnika se podnosi u jednom originalnom primjerku i pet primjeraka u elektronskoj formi (PDF formatu).

Član 3.

(Troškovi postupka)

(1) Troškove postupka rada Komisije snosi osnivač.

(2) Osnivač uz zahtjev uplaćuje naknadu za vođenje postupka u sljedećim iznosima:

a) za visoku školu 6.500,00 KM,

b) za univerzitet 10.000,00 KM.
(3) Naknada se uplaćuje na Jedinstveni račun Trezora Brčko distrikta BiH i služi isključivo za podmirenje troškova postupka, kao što su naknade za rad članovima Komisije, podmirenje putnih i drugih troškova.

(4) Naknada je bespovratna, bez obzira na ishod postupka.

(5) Za ustanove koje osniva Brčko distrikt Bosne i Hercegovine (u daljnjem tekstu: Distrikt) naknada se osigurava u budžetu Distrikta.

Član 4.

(Dokumentacija)

Uz zahtjev iz člana 2. ovog pravilnika osnivač podnosi sljedeću dokumentaciju:

a) Prijedlog Elaborata o opravdanosti osnivanja visokoškolske ustanove,

b) dokaz o uplati naknade za vođenje postupka iz člana 3. stav (2) ovog pravilnika.
Član 5.

(Obrada zahtjeva)

(1)  Odjeljenje za obrazovanje (u daljnjem tekstu: Odjeljenje) vrši provjeru urednosti i usklađenosti dostavljenog zahtjeva u skladu sa Zakonom o visokom obrazovanju Brčko distrikta BiH.

(2) U slučaju utvrđivanja nedostataka, Odjeljenje obavještava osnivača visokoškolske ustanove i određuje rok od 15 dana za otklanjanje nedostataka.

(3) Ukoliko osnivač u roku iz stava (2) ovog člana ne otkloni nedostatke, smatra se da je odustao od zahtjeva i postupak se obustavlja.

Član 6.

(Sastav Komisije)

(1)  Odjeljenje posebnim aktom obrazuje Komisiju radi razmatranja zahtjeva i davanja stručnog mišljenja o opravdanosti osnivanja visokoškolske ustanove.

(2)  Komisija ima pet članova, od kojih su tri s liste stručnjaka propisane u skladu s članom 49. Okvirnog zakona o visokom obrazovanju u BiH, jedan predstavnik osnivača visokoškolske ustanove i jedan predstavnik Odjeljenja.                              

Član 7.

(Rad Komisije)

     (1) Komisija radi u sjednicama. 
(2) Sjednice Komisije saziva predsjednik.

(3) Za punovažno odlučivanje potrebno je da sjednici prisustvuju svi članovi Komisije uključujući i predsjednika.

Član 8.

(Nezavisnost u radu i etičke norme)

(1) Rad u Komisiji, predsjednik i članovi obavljaju nezavisno, uvažavajući pravila i najviše standarde struke.

(2) Predsjednik i članovi Komisije, osim člana iz reda osnivača, od dana imenovanja do podnošenja konačnog izvještaja Odjeljenju neće stupati u direktni ili indirektni kontakt s predstavnicima osnivača visokoškolske ustanove u osnivanju, izuzev tokom službenih sastanaka Komisije sa visokoškolskom ustanovom.
Član 9.

(Procjena studijskih programa)

(1) Predsjednik Komisije raspoređuje članovima Komisije zadatak da izvrše procjenu predloženih studijskih programa, prema oblastima nauke iz kojih imaju iskustvo, na način da svaki član i predsjednik Komisije obrađuju približan broj studijskih programa.

(2) Član i predsjednik Komisije koji vrši procjenu studijskog programa dužan je sačiniti pisani izvještaj koji dostavlja elektronski i izlaže taj izvještaj pred Komisijom.

Član 10.

(Posebna sjednica)

(1) Po okončanju poslova iz člana 9. ovog pravilnika, predsjednik Komisije saziva sjednicu komisije. 

(2) Sjednica Komisije zakazuje se u prostorijama Odjeljenja, prisustvuju joj predsjednik, svi članovi Komisije i šef Odjeljenja ili rukovodeći državni službenik kojeg on odredi.

(3) Na sjednici Komisije razmatraju se izvještaji o procjeni studijskih programa, o listi primjedbi i preporuka na priloženu dokumentaciju, te se utvrđuje plan posjete visokoškolskoj ustanovi.

Član 11.
(Posjeta visokoškolskoj ustanovi)

(1) Posjeta visokoškolskoj ustanovi obavlja se nakon sjednice Komisije.

(2) Cilj posjete Komisije visokoškolskoj ustanovi je da se izvrši pregled resursa, te da u direktnom kontaktu s osnivačima procijeni ispunjenost uslova za osnivanje i početak rada visokoškolske ustanove, u skladu sa standardima i normativima za obavljanje djelatnosti visokog obrazovanja.

Član 12.

(Završna sjednica Komisije)

(1) Po okončanju posjete Komisija obavlja završnu sjednicu na kojoj donosi preporuku o:

a) ispunjenosti uslova za početak rada svakog studijskog programa,

b) usklađenosti postupka osnivanja visokoškolske ustanove s odredbama Zakona o visokom obrazovanju,

c) ispunjenosti uslova utvrđenih standardima i normativima za obavljanje djelatnosti visokog obrazovanja u Brčko distriktu BiH.
(2) Preporuka Komisije može biti da visokoškolska ustanova:

a) ispunjava uslove za početak rada,

b) ne ispunjava uslove za početak rada ili

c) uslovno ispunjava uslove za početak rada.

 (3) Preporuka Komisije se obrazlaže, a za preporuku iz stava (2) tačka c) utvrđuje se i precizna lista uslova, kao i rok za ispunjavanje tih uslova.

Član 13.
(Zapisnici)

(1) Na svim sjednicama Komisije vodi se zapisnik koji se prilaže uz izvještaj Komisije.

(2) Zapisnike potpisuje predsjednik Komisije.

Član 14.

(Stupanje na snagu)

Ovaj pravilnik stupa na snagu osmog dana od dana objave u „Službenom glasniku Brčko distrikta BiH“.
                                                                                                              Šef Odjeljenja za obrazovanje
                                                            
                                      ____________________________                                                                                                   

                                                                                              

           Senad Osmanović, prof.

